
Аннотация: Мақолада жиноятчилик жамият хавфсизлиги ва 
ҳуқуқ-тартиботни таъминлаш соҳасида жиддий муаммо ҳисобланиши, 
ёшларнинг қайта жиноят содир этиш ҳолатларига қарши курашишда 
мавжуд ҳуқуқий таъсир чоралар билан бир қаторда таҳлил асосида 
қўшимча чора-тадбирларни ишлаб чиқиш ҳамда амалиётга татбиқ этиш 
муҳим аҳамият касб этиши кўрсатиб ўтилган. Шунингдек, озодликдан 
маҳрум этиш жазоси таҳлили, қайта жиноят содир этилиши ҳолатлари 
кўпроқ кузатилаётганлиги, жиноят содир этган ёшларнинг таҳлили, бу 
борада олим ва тадқиқотчиларнинг фикр ва мулоҳазалар ўз ифодасини 
топган. 

Калит сўзлар: ёшлар жинояти, қайта жиноят, жиноят содир этган 
шахс, жиноятларнинг олдини олиш, тарғибот қилиш, пробация назо-
рати, жазони ижро этиш, тарбия колонияси, озодликдан маҳрум этиш, 
касб-ҳунар ўрганиш, таълим олиш, профилактик тадбирлар, носоғлом 
оила, ижтимоий муаммо, вояга етмаганлар, тарбияланувчилар.

Президентимиз Шавкат Миромонович Мирзиёев ҳуқуқ тартибот 
идоралари фаолияти билан боғлиқ муҳокамаларнинг бирида: 
“Профилактика ишлари таҳлилга асосланиши керак. Ҳар бир ҳуқуқни 
муҳофаза қилиш органида жиноятчиликнинг жойи ва тури бўйича 
чуқур маълумот бўлиши, бунинг учун давлат идоралари, жамоат 
ташкилотлари мунтазам бирга ишлаши зарур. Ички ишлар вазирлиги, 
Мудофаа вазирлиги, Давлат хавфсизлик хизмати, Миллий гвардия, 
прокуратура – ҳаммаси халққа хизмат қилиши керак. Шу билан бирга, 
жамиятда ҳам жаҳолатга қарши маърифат кучли бўлиши лозим. Муҳит 
шундай бўлиши керакки, ҳеч ким жиноятга қўл ура олмасин”[1] дея 
таъкидлаган эдилар.

ЁШЛАР ТОМОНИДАН ҚАЙТА ЖИНОЯТ СОДИР 
ЭТИШ ҲОЛАТЛАРИНИ ОЛДИНИ ОЛИШ

Мирзаев Жаҳонгир Умирзоқович

Ўзбекистон Республикаси Криминология тадқиқот институти 
Таҳририй-ноширлик маркази бош муҳаррири, юридик фанлари 

бўйича фалсафа доктори (PhD)

Дарҳақиқат, мамлакатимизда изчил амалга оширилаётган ҳуқуқий 
ислоҳотларнинг асосий мақсадларидан бири – жиноятчиликни 
камайтириш, айниқса ёшларнинг жиноят содир этиш ҳолатларини 
олдини олишдан иборатдир. Чунки ёшларнинг жиноят йўлига кириши 
нафақат мавжуд жазо тизими самарадорлиги, балки жамиятдаги 
тарбия, маънавий муҳит ва ҳуқуқий тартиботнинг ҳолати ҳақида ҳам 
маълумот беради.

Ҳозирги шароитда жиноятчиликка қарши курашиш фақат жазо 
қўллаш билан чекланиб қолмасдан, балки унинг олдини олишга 
йўналтирилган самарали профилактик тадбирлар тизимини 
шакллантиришни тақозо этмоқда. Бу эса жиноят содир этган 
шахсларнинг таълим даражаси, касб-ҳунарга эгалиги, психологик 
ҳолати, ахлоқий қарашлари, оилавий ва ижтимоий муҳитини чуқур 
таҳлил қилишни талаб этади.

Ҳар қандай жамиятнинг барқарор тараққиёти ва маънавий 
юксалиши, аввало, ёш авлоднинг тарбияси ва уларнинг соғлом 
ҳаётий йўл танлашига боғлиқ. Афсуски, сўнгги йилларда ёшлар 
орасида жиноятчилик ҳолатлари кўпаймоқда ва айрим ҳолларда 
улар томонидан қайта жиноят содир этилиши ҳам кузатилади. Бу эса 
нафақат ҳуқуқ-тартибот идоралари, балки бутун жамият учун жиддий 
хавотирли масаладир.

Ёшлар томонидан қайта жиноят содир этилиши сабаблари турлича 
бўлиб, улар ижтимоий-иқтисодий шароит, тарбиявий омиллар, муҳит 
таъсири ва ҳуқуқий онг даражаси билан чамбарчас боғлиқ. Шунингдек, 
жазони ўтаб чиққан шахсларни жамиятга қайтариш жараёнида йўл 
қўйилаётган камчиликлар ҳам ушбу муаммонинг кучайишига олиб 
келиши мумкин.

Шу боис, ёшлар ўртасида қайта жиноят содир этиш ҳолатларининг 
олдини олиш, уларни соғлом турмуш тарзига йўналтириш, маънавий-
ахлоқий тарбияни кучайтириш ва ҳуқуқий маданиятни юксалтириш 
бугунги куннинг долзарб вазифаларидан бири ҳисобланади.

Ёшларнинг бир маротаба адашиб жиноят қилишининг ўзида 
ҳаётини тўғри йўлга йўналтирилмас экан, катта йўқотишларга дуч 
келиши мумкин.

Бу борада олим ва тадқиқотчиларнинг фикр-мулоҳазаларига 
эътибор қаратиш жоиз деб ҳисоблаймиз. Жумладан:

М.  М.  Буслов аксарият жиноятлар ёшлар томонидан содир 
этилаётганлигини ҳисобга олиб, энг аввало уларнинг тарбияси ва 

таълимига жиддий эътибор бериб, кенг қамровли умумий профилактик 
тадбирларни самарали амалга ошириш лозим деб ҳисоблайди[2].

Ёшлар ўртасида жиноятларни олдини олиш усулларидан бири, 
бундай жиноятни содир этган шахсларга икки-учта тарбиявий 
таъсирга эга китобни тарқатиб, мазмуни бўйича улар ўртасида 
мусобақа ўтказишдир. Бунда китобни диққат билан ўқиганларни 
тақдирлаш керак.

Китоб ўқишнинг фойдаси жуда катта: у инсонда тасаввур қилиш 
қобилиятини кучайтиради, руҳий соғлиғини мустаҳкамлайди, бош 
мияда инсон руҳияти учун муҳим бўлган нейрон боғланишларини 
пайдо қилади, шунингдек инсонда ўзига нисбатан ишончни оширади, 
диққатни жамлаш кўникмасини ҳосил қилади, сўз бойлигини 
кўпайтириб, дунёқарашини кенгайтиради, хотираси ва фикрлашини 
кучайтиради.

Профилактик чора-тадбирларни тўғри ташкил этиш жиноят содир 
этишга мойил ўспиринлар шахси ва хулқ-атворининг ўзига хослигини 
билишга боғлиқ бўлади[3].

Айрим ўсмирлар, айниқса акаси ёки отаси йўқ ўспиринлар учун 
баъзи танишлари “авторитет” бўлади, улар ўшаларга ўхшашга ҳаракат 
қилишади. Шу боис уларга ана шу шахслар орқали таъсир кўрсатиб, 
якка тартибда профилактик чораларни амалга ошириш керак.

Шунингдек, вояга етмаганлар ва ёшларда виждон, ҳаё каби  
хислатларни ривожлантириб, жиноятларни олдини олиш мумкин. Лекин бу иш 
уларни ҳеч ким кўрмаётган, ёлғиз қолган вақтларда фойда бермайди. Шу боис 
ушбу жиноятчи учун энг ҳурматли одам кимлигини аниқлаб, ўша шахсни 
унга масъул қилиб белгилаш, бунда маҳалладан бировни ёки бегона 
шахсни эмас, балки қариндошларидан бирини танлаш лозим.

Шу жумладан, ёшларни онгига энг кўп таъсир этадиган шахслар, 
бу унинг танишлари, дўстлари ва мунтазам кўришиб турадиган 
атрофидагилар ҳисобланади. Улар яхшилик тарафдори бўлмаса 
салбий, яхши бўлса ижобий таъсир этади.

Таъкидлаш жоизки, айримлар учун, айниқса, бир неча маротаба 
ҳуқуқбузарлик содир этганлар учун якка тартибдаги суҳбатнинг 
аҳамияти катта. Эринмасдан суҳбатни мунтазам олиб бориш, кўпроқ 
ҳуқуқбузарнинг муаммоларини ўрганиш ва кўпроқ тарбиявий гаплардан 
гапириш, ҳар бир шахсга унинг темпераменти ва феъл-атворини 
инобатга олиб, ўзига хос ёндашиш (керак бўлса қариндошларнинг, 
илгари ишлаган жамоасининг ижобий таъсирини қўллаш мумкин), 

шунингдек олинган “маълумотларни ахборотдан фойдаланиш нуқтаи 
назаридан таҳлил қилиш” керак[4].

Шахсни фақат жазолаш йўли билан эмас, балки тарбиясига 
профилактик таъсир этиш орқали самарали натижага эришиш мумкин.

Хусусан, шахснинг ҳуқуқлари, эркинликлари ва қонуний манфаат
лари ҳимоя қилинишини таъминлаш, ҳуқуқбузарликлар профилак
тикасининг асосий вазифаси ҳисобланади[5].

Озодликдан маҳрум этиш жазосини ижро этувчи тарбия 
колониясида 146  нафар тарбияланувчилар жазо муддатини ўтаётган 
бўлиб, уларнинг 2  нафари чин етим, 87 нафари соғлом оила ҳамда 
57 нафари (19 нафари ўгай ота ёки она қарамоғида бўлган, 9 нафари 
отаси ёки онаси спиртли ичимликка ружу қўйган, 29  нафари нотинч 
оила) носоғлом оила фарзандларини ташкил қилади.

Тарбияланувчиларнинг 72  нафари ўта оғир, 72  нафари оғир, 
2  нафари унча оғир бўлмаган жиноят содир этган, шунингдек, 101 
нафари бир маротаба, 30 нафари икки маротаба ва 15 нафари уч ва ундан 
ортиқ маротаба судланган[6].

Ўтказилган таҳлиллар, вояга етмаганларни жиноят содир 
этишининг асосий сабаблари сифатида қуйидагиларни кўрсатди:

биринчидан, осон бойлик орттириш ва енгил ҳаёт кечиришга бўлган 
интилиш оқибатида жиноят кўчасига кириб қолганликлари (36  та ўғрилик,  
7 та талончилик, 7  та босқинчилик, 4 та гиёҳванд моддалар савдоси);

иккинчидан, интернет тармоғидан фойдаланиш маданияти 
шаклланмаганлиги, ёшлар ҳақиқий ва виртуал олам ўртасида ўзларини 
йўқотиб қўйишмоқда (36 та жинсий эркинликка қарши жиноят, 12  та 
оғир тан жароҳати етказиш, 7  та қотиллик);

учинчидан, жазо муддати ўтаб чиққан вояга етмаганлар 
назоратдан четда қолмоқда (икки марта судланганлар 30 нафар, уч ва 
ундан ортиқ марта судланганлар 15 нафар, икки ва ундан ортиқ марта 
тарбия колониясида жазо муддати ўтаганлар 10  нафар);

тўртинчидан, вояга етмаганларнинг ҳуқуқий онги ва мадания
тини шаклланмаганлиги, улар “қонунни билмаслик жавобгарликдан 
озод этмаслиги” тамойилини тушуниб етмаганлиги (26  та транспорт 
воситасини олиб қочиш, 2  та 16  ёшга тўлмаган шахс билан жинсий 
алоқа қилиш, 12 та оғир тан жароҳати етказиш, 7 та қотиллик);

бешинчидан, носоғлом оила фарзандлари муаммоларини ўрга
нишда жойлардаги масъуллар томонидан сусткашликка йўл қўйилмоқда 
(57 нафари носоғлом оила фарзандларини).

Таъкидлаш жоизки, муассасада тарбияланувчиларни қайта 
тарбиялаш, уларни таълим олиш ҳамда касб-ҳунар ўргатиш борасида 
кенг кўламли ишлар амалга оширилмоқда.

Жумладан, 132  нафар тарбияланувчининг колониядаги 
умумтаълим мактабида ўрта таълим олишлари таъминланмоқда.

Тарбияланувчиларнинг 94  нафарига жазо муддатини ўташ 
вақтида олий ўқув юртига ҳужжат топшириш ҳамда имтиҳонга 
тайёрланишларига зарурий шароит яратиб берилганлиги натижасида 
32  нафари талабалар сафига қабул қилинган. Бугунги кунда талаба 
бўлган тарбияланувчилардан 30 нафари озод бўлган.

Тарбияланувчиларнинг қизиқишидан келиб чиққан ҳолда 
731 нафари касб-ҳунарга ўргатилиб эгаллаган мутахассислиги бўйича 
сертификатлар берилган.

Хусусан: 198  нафари авточилангар, 129   нафари сантехник, 
156  нафари компьютер устаси, 73  нафари сартарошлик, 126  нафари 
электромонтёр, 44  нафари автоэлектрик, 5 нафари ошпазлик касб-
ҳунарларига ўргатилган бўлиб, ҳозирда 71 нафари касб-ҳунарга 
ўргатилмоқда.

Давлат ва нодавлат ташкилотлар билан ҳамкорликда турли 
маънавий-маърифий учрашувлар ҳамда спорт тадбирлари ўтказилиб 
борилмоқда.

Амалга оширилган ишлар билан бир қаторда, бугунги жазо 
муддатини ўтаб чиққан ёшларнинг тўлиқ бандлиги таъминланмаслиги 
оқибатида, қайта жиноят кўчасига кириб қолмоқда.

Бундан ташқари, айримлари борган оилавий ёки танишлари 
муҳитининг салбийлиги бевосита қайта жиноятларни келтириб 
чиқармоқда.

Бизнинг фикримизча, озодликдан маҳрум этиш жазосидан ва 
пробация назоратидан озод этилган ёшларнинг жамиятга мослашувини 
самарали таъминлаш мақсадида, Камбағалликни қисқартириш 
ва бандлик вазирлиги ҳузурида “Жазодан озод бўлган шахсларни 
ижтимоий қўллаш маркази” ташкил этиш зарур.

Шунингдек, ушбу йўналишда фаолият юритиш истаги бўлган нодавлат 
нотижорат ташкилотлар фаолиятини рағбатлантириб бориш лозим.

Уларнинг асосий вазифаси  –  озод этилган ёшларнинг ижтимоий 
мослашуви, ишга жойлашиши, психологик ва ҳуқуқий ёрдам олиши, 
доимий мониторингда бўлиши ва криминоген муҳитдан узилиб, 
ижобий ҳаёт тарзига қадам қўйишига кўмаклашишдан иборат бўлади.

Таъкидлаш жоизки, давлат ва жамият бирлашиб комплекс чора-
тадбирларни амалга оширган тақдирдагина ёшларни ижтимоий-
маиший муаммолари ҳал этилишига, маънавий интеллектуал 
салоҳияти ва дунёқараши юксалтирилишига, она Ватанга муҳаббат 
ва садоқат туйғуси шакллантирилишига ҳамда улар ўртасида қайта 
жиноятларнинг камайтирилишига эришилади.

Хулоса, жиноят содир этган ёшларни қайта жиноят содир 
этишининг олдини олиш масаласи ҳуқуқий, ижтимоий ва педагогик 
жиҳатдан ҳамкорликда ҳал этилиши лозим бўлган мураккаб жараёндир. 
Бунда жазони ижро этиш муассасаларида амалга ошириладиган 
профилактик тадбирларнинг тизимли ва мақсадли ташкил этилиши 
муҳим аҳамият касб этади. Шу билан бирга, фақат жазо жараёни 
билан чекланиб қолмасдан, жамиятда ҳам уларни ижтимоий ҳаётга 
қайта мослаштириш, тўғри йўналтириш ва қонуний ҳаёт тарзини 
шакллантиришга қаратилган аниқ механизмларни жорий этиш зарур.

